
Na osnovu člana 16. stav 1. Zakona o Vladi Zeničko-dobojskog kantona-Prečišćeni tekst 
("Službene novine Zeničko-dobojskog kantona", broj 7/10) i člana 37. stav (5) Zakona o dopunskim 
pravima branilaca i članova njihovih porodica ("Službene novine Zeničko-dobojskog kantona" broj 
1/14) na prijedlog Ministarstva za boračka pitanja, Vlada Zeničko-dobojskog kantona, na 172. 
sjednici, održanoj dana 10.07.2014. godine,  d o n o s i 

  
 

UU RR EE DD BB UU   
O NAKNADI TROŠKOVA DŽENAZE/SAHRANE BRANILACA I 

ČLANOVA NJIHOVIH PORODICA 
 
DIO PRVI -   OPĆE ODREDBE 

 
Član 1. 

(Predmet Uredbe) 

Ovom Uredbom utvrđuju se uvjeti, način i postupak ostvarivanja prava na naknadu troškova 
dženaze/sahrane branilaca i članova njihovih porodica sa prebivalištem na području Zeničko-
dobojskog kantona (u daljnjem tekstu: Kanton), kao i povratnika u Republiku Srpsku koji ostvaruju 
osnovna prava iz branilačko-invalidske zaštite u općinama Kantona i koji su na evidenciji nadležnog 
organa za vojne evidencije u općinama Kantona. 

Član 2. 
(Lica na koja se Uredba odnosi) 

(1) Naknada troškova dženaze/sahrane po ovoj Uredbi, osigurava se u slučaju smrti: 
a) dobitnika ratnog priznanja ili odlikovanja; 
b) nosioca "Partizanske spomenice 1941"; 
c) ratnog vojnog invalida; 
d) demobiliziranog branioca; 
e) člana porodice šehida, poginulog, umrlog i nestalog branioca; 
f) člana uže porodice poginulog, umrlog i nestalog dobitnika ratnog priznanja ili odlikovanja. 

(2) Naknada troškova dženaze/sahrane za lica iz stava (1) tačke e) i f) ovog člana, odobrava se pod 
uvjetom da su isti prije smrti bili sa prebivalištem na području Kantona u trajanju od najmanje 
dvije godine neprekidno. 

 
Član 3. 

(Korisnici prava) 

Novčanu pomoć u svrhu naknade troškova dženaz/sahrane po ovoj Uredbi mogu ostvariti: 
a) za lica iz člana 2. stav (1) od tačke a) do tačke d) - članovi porodice sa kojima je umrli živio 

u zajedničkom domaćinstvu u vrijeme smrti ili drugo lice koje vlastitim sredstvima sahrani 
umrlog; 

b) za lica iz člana 2. stav (1) tačke e) i f) - član porodice ili drugo lice koje vlastitim sredstvima 
sahrani umrlog. 

 
Član 4. 

(Korištenje pojmova) 

Pojmovi iz ove Uredbe: dobitnik ratnog priznanja ili odlikovanja, ratni vojni invalid, 
demobilizirani branilac, član porodice šehida, poginulog, umrlog, nestalog branioca i član uže 

porodice poginulog, umrlog ili nestalog dobitnika ratnog priznanja ili odlikovanja, upotrijebljeni su u 
skladu sa odredbama Zakona o pravima branilaca i članova njihovih porodica ("Službene novine 
Federacije Bosne i Hercegovine" broj 33/04, 56/05, 70/07 i 9/10) i Zakona o posebnim pravima 
dobitnika ratnih priznanja i odlikovanja i članova njihovih porodica ("Službene novine Federacije 
BiH" broj 70/05, 61/06 i 9/10). 

 
Član 5. 

(Dokazivanje statusa) 

U postupku ostvarivanja prava po ovoj Uredbi, status branilaca i članova njihovih porodica 
dokazuje se rješenjem nadležnog organa o priznavanju prava na ličnu i porodičnu invalidninu za 
ratnog vojnog invalida odnosno člana porodice šehida, poginulog, umrlog, nestalog branioca; o 
priznavanju prava na mjesečni novčani dodatak za dobitnike ratnih priznanja i odlikovanja i članove 
uže porodice poginulog, umrlog ili nestalog dobitnika ratnog priznanja ili odlikovanja; te uvjerenjem 
nadležnog organa o učešću u Oružanim snagama za demobiliziranog branioca, izdatog u skladu sa 
Zakonom o upravnom postupku ("Službene novine FBiH" broj 2/98 i 48/99). 

 
 
DIO DRUGI -  POSTUPAK DODJELE POMOĆI 

 
Član 6. 

(Iznos novčane pomoći) 

(1) Naknada troškova dženaze/sahrane po ovoj Uredbi, odobrava se u visini: 
a) za lica iz člana 2. stav (1) tačke a) i b) - u visini jedne i pol prosječne neto plaće isplaćene u 

Federaciji Bosne i Hercegovine u prethodnoj godini; 
b) za lica iz člana 2. stav (1) tačke c) i d) - u visini prosječne neto plaće isplaćene u Federaciji 

Bosne i Hercegovine u prethodnoj godini; 
c) za lica iz člana 2. stav (1) tačke e) i f) - u iznosu jedne polovine prosječne neto plaće 

isplaćene u Federaciji Bosne i Hercegovine u prethodnoj godini.  
(2) Izuzetno, pomoć iz stava (1) tačka c) ovog člana se može odobriti i u većem iznosu, ukoliko se 

član porodice koji sahranjuje umrlog nalazi u teškoj socijalno-ekonomskoj situaciji. 
(3) Iznos neto plaće iz stava (1) ovog člana utvrđuje se prema podacima Zavoda za statistiku 

Federacije Bosne i Hercegovine. 
 

Član 7. 
(Posebni troškovi dženaze/sahrane lica sa naročitim zaslugama) 

(1) U slučaju smrti dobitnika ratnog priznanja Zlatni ljiljan" i "Red hrvatskog trolista" i nosioca 
"Partizanske spomenice 1941", ukop/sahranu uz državne počasti organizuje općinska služba, u 
saradnji sa kantonalnim udruženjem dobitnika ratnih priznanja i odlikovanja. 

(2) U slučaju da je ukop/sahrana lica iz stava (1) ovog člana izvršena u organizaciji i sredstvima 
kantonalnog udruženja, istom se može odobriti naknada utrošenih sredstava najviše do iznosa 
2.500,00 KM. 

 
Član 8. 

(Izuzeće) 

(1) Pravo na novčanu pomoć u svrhu naknade troškova dženaze/sahrane lica iz člana 2. stav (1) ove 
Uredbe, može biti ostvareno samo po jednom osnovu iz Uredbe. 

(2)  Ukoliko je naknada troškova iz stava (1) ovog člana ostvarena po odredbama federalnog zakona 
ili drugog propisa ili na drugi način, ne može biti odobrena po osnovu ove Uredbe. 

Član 9. 
(Podnošenje zahtjeva) 

(1) Pravo na novčanu pomoć po ovoj Uredbi može se ostvariti podnošenjem zahtjeva općinskoj 
službi nadležnoj za poslove branilačko-invalidske zaštite u općini na području koje je umrli imao 
prebivalište odnosno boravište, odnosno u kojoj je ostvarivao prava iz branilačko-invalidske 
zaštite ili u kojoj se nalazio na evidenciji nadležnog organa za vojne poslove (u daljnjem tekstu: 
općinska služba). 

(2) Zahtjev iz stava (1) ovog člana podnosi se na posebnom obrascu kojeg propisuje ministar 
Ministarstva za boračka pitanja Zeničko-dobojskog kantona (u daljnjem tekstu: Ministarstvo) u 
roku od osam dana od dana stupanja na snagu ove Uredbe. 

(3) Izuzetno od odredbe stava (1) ovog člana, u slučajevima iz člana 7. stav (2) ove Uredbe, 
obrazloženi zahtjev za naknadu troškova ukopa/sahrane, kantonalno udruženje podnosi 
Ministarstvu.  
 

Član 10. 
(Potrebna dokumentacija) 

(1) Uz zahtjev za naknadu troškova dženaze/sahrane po ovoj Uredbi, podnosilac prilaže slijedeće 
dokumente: 
a) smrtni list i dokaz o statusu branioca/člana porodice branioca za umrlo lice; 
b) dokaz o srodstvu sa umrlim braniocem/članom porodice branioca (za članove porodice); 
c) uvjerenje o prebivalištu umrlog lica na području Kantona; 
d) dokaz o troškovima dženaze/sahrane (računi prijevoza i prijenosa, opremanja i ukopa 

umrlog i dr.); 
e) dokaz o utrošku vlastitih sredstava u istu svrhu (ovjerena izjava i dr.); 
f) izjavu da pomoć u ovu svrhu ne može ostvariti po osnovu drugog propisa ili na drugi način. 

(2) Ukoliko se zahtjevom traži odobrenje većeg iznosa naknade od iznosa utvrđenog članom 6. stav 
(1) tačka c) Uredbe, podnosilac zahtjeva je dužan priložiti dokaze o teškoj socijalno-ekonomskoj 
situaciji u kojoj se nalazi (ovjerena kućna lista, uvjerenja o nezaposlenosti, potvrde o primanjima 
i sl.). 

 
Član 11. 

(Odluka po zahtjevu udruženja) 

Odluku o dodjeli sredstava po zahtjevu kantonalnog udruženja iz člana 9. stav (3) ove Uredbe, 
donosi ministar Ministarstva. 

Član 12. 
(Rješenje općinske službe) 

(1) U postupku po zaprimljenom zahtjevu za novčanu pomoć po Uredbi, općinska služba je dužna 
isti razmotriti, izvršiti potrebne provjere podnesene dokumentacije i donijeti rješenje o 
priznavanju prava ili odbijanju zahtjeva. 

(2) Po žalbama na rješenje iz stava (1) ovog člana rješava Ministarstvo. 
(3) Rješenje o priznavanju prava i odobravanju sredstava općinska služba dostavlja Ministarstvu, u 

roku od osam dana od dana prijema zahtjeva. 
 

Član 13. 
(Odluka o isplati po rješenjima) 

Na osnovu odluke ministra Ministarstva, općinska služba vrši isplatu odobrenih sredstava po 
rješenjima. 

DIO TREĆI -  ZAVRŠNE ODREDBE  
Član 14. 

(Osiguranje sredstava) 

Sredstva za realizaciju prava po ovoj Uredbi osiguravaju se u Budžetu Kantona u skladu sa 
prilivima sredstava. 

 
Član 15. 

(Dostava i pravdanje sredstava) 

(1) Isplatu sredstava odobrenih po zahtjevu kantonalnog udruženja iz člana 9. stav (3) Uredbe, vrši 
Ministarstvo, uplatom na žiro račun udruženja.   

(2) O doznačenim sredstvima za isplatu novčane pomoći općinska služba obavještava korisnike i 
istim vrši isplatu putem tekućih odnosno žiro računa. 

(3) Općinska služba je dužna Ministarstvu dostaviti pravdanje utrošenih sredstava, u roku od 15 
dana po izvršenoj isplati. 
 

Član 16. 
(Evidencija i obrasci) 

Elektronsku evidenciju o podnesenim zahtjevima i korisnicima prava po ovoj Uredbi vode 
općinske službe i Ministarstvo, po posebnim obrascima koje propisuje ministar Ministarstva u roku 
od osam dana od dana stupanja na snagu ove Uredbe. 

 
Član 17. 

(Ravnopravnost spolova) 

Sve imenice koje se odnose na branioce i članove njihovih porodica, upotrijebljene u ovoj 
Uredbi samo u muškom ili samo u ženskom rodu, odnose se na oba spola. 

 
Član 18. 

(Stavljanje Odluke van snage) 

Danom stupanja na snagu ove Uredbe prestaje važiti Odluka o naknadi troškova dženaze/sahrane 
branilaca i članova njihovih porodica ("Službene novine Zeničko-dobojskog kantona" broj 19/07, 
6/10 i 2/13). 

Član 19. 
(Stupanje na snagu i objavljivanje Uredbe) 

Uredba stupa na snagu danom donošenja, a ista će biti objavljena u "Službenim novinama 
Zeničko-dobojskog kantona". 

 
 

Datum, 10.07.2014. godine 
Broj: 02-                        /14. 

Zenica 
 
DOSTAVLJENO: 
1x Ministarstvo za boračka pitanja, 
1x Ministarstvo finansija, 
1x Službene novine Zeničko-dobojskog kantona, 
1x a/a. 

PREMIJER 
 

Munib Husejnagić, dipl.ing.maš. 

